ޔައުމިއްޔާ

ޢާއްމު ކޮމިޓީގެ 22 ވަނަ ބައްދަލުވުން. (02.08.2010)

ރިޔާސަތުން ވާހަކަދެއްކެވުން:

އާދެ، މިއަދު އަޅުގަނޑުމެންގެ ބައްދަލުވުމުގައި އެޖެންޑާ ކުރެވިފައި މިއޮތީ މާލިއްޔަތު ކޮމެޓީން ފޮނުއްވާފައި އޮތް ސިޓީއެއް އެއް ކަމަކަށް. ދެވަނަ ކަމަކަށް އެޖެންޑާ ކުރެވިފައި މި ވަނީ ހުޅުހެންވޭރު ދާއިރާގެ މެންބަރު މޫސާ މަނިކު ގަވާއިދަށް ހުށަހަޅުއްވާފައި ވާ އިޞްލާޙެއް. ތިން ވަނަ ކަމަކަށް މިއަދު އަޅުގަނޑުމެން މި އޮންނަނީ މިއަދު އެޖެންޑާ ކުރެވިފައި މި ކޮމެޓީ އަށް އައިއްސަ ހުރި ސިޓީތައް ފޮނުވާނެ ކޮމެޓީތަކެއް ކަނޑައެޅުން. އެހެންވީމާ، މިގޮތުން ފުރަތަމަ އަޅުގަނޑުމެން އެޖެންޑާ ނަންބަރު އެކަކަށް ބަލާއިރު މާލިއްޔަތު ކޮމެޓީން ފޮނުއްވާފައި އޮންނަ ސިޓީ އެއީ 14 ޖުލައި ގައި ފޮނުވާފައި އޮތް ސިޓީ އެއް. މި ސިޓީގައި މާލިއްޔަތު ކޮމެޓީން އެދިވަޑައިގެންފައި މި އޮންނަނީ އެ ކޮމެޓީއަށް އިތުރު ދެ މުވައްޒަފަކު ބޭނުންވާ ކަމަށް އެ ކޮމެޓީން ނިންމަވާފައި ވާ ކަމަށް މި އޮންނަނީ މި ސިޓީގައި ވިދާޅުވެފައި. އަޅުގަނޑު މި ސިޓީ ދަންނަވާލާނަން. މާލިއްޔަތު ކޮމެޓީގެ ނަންބަރު FNP  57-ދެން ނަންބަރު، ގައި ވާ ގޮތުގެ މަތިން ކޮމެޓީގެ 25 ވަނަ ބައްދަލުވުމުގައި ފާސްކޮށްފައިވާ ކޮމެޓީގެ ގަވާއިދުގައި ވާ ގޮތުގެ މަތިން އެ ކޮމެޓީގެ ސެކްރެޓޭރިއަޓަށް އިތުރު ދެ މުވައްޒަފަކު ބޭނުންވާ ކަމަށް ވަނީ ނިންމާފަ އެވެ. މިގޮތުން ބޭނުން ވަނީ ބެޗްލަރސް އޮފް ކޮމާސް އިން އެކައުޓިން އެންޑު ފައިނޭންސްގެ ރޮނގުން މަތީ ތައުލީމް ހާސިލުކޮށްފައި ވާ މުވައްޒަފަކާއި މާސްޓަރސް އޮފް ބިޒްނަސް އެޑްމިނިސްޓްރޭޝަން، ބިޒްނަސް މެނޭޖުމަންޓު ދާއިރާ އިން މަތީ ތައުލީމު ހާސިލުކޮށްފައިވާ މުވައްޒަފެކެވެ. ވީމާ މަތީގައި ދެންނެވިފައިވާ ތައުލީމީ ފެންވަރު ދެ މަޤާމު އުފައްދަވައިދެއްވައި، އެ ދެ މަޤާމުގެ މުސާރަ ކަނޑައަޅައިދެއްވުން އެދި މި ސިޓީއާ އެކު މާލިއްޔަތު ކޮމެޓީން ފޮނުއްވާފައި ވާ ސިޓީގެ ކޮޕީ ވެސް ފޮނުއްވައިދެއްވާފައި ވެސް އެބަ އޮތް. ދެން އަޅުގަނޑަށް ވެސް ބަހުސްގައި ބައިވެރިވެވޭނެތީ، ގަވާއިދުގެ 112 ވަނަ މާއްދާ އަށް ބަލައިލުން މުހިއްމުކަމަށް ދެކޭތީ އަޅުގަނޑު އެ ވާހަކަ ދަންނަވާލަމުން އިތުރު އެއްޗެއް ވިދާޅުވާން ބޭނުންފުޅުވާ މެންބަރަކަށް ފުރުޞަތުއަރުވާނަން. 
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
ޖުމްލަ ގޮތެއްގައި މަޖިލީހަށް ބޭނުންވާ މުވައްޒަފުން ހޯދުމުގެ މަސައްކަތްކުރަން އެބަ ޖެހޭ އިނގޭތޯ. އެއީ ވާ ގޮތަކީ ކޮންމެހެން އެންމެ ކޮމެޓީއަކަށް ނޫން. އަޅުގަނޑަށް ފެންނަނީ މާދަމާ ޖަލްސާ ބާއްވާފައި މަޖިލީހުގެ އެޑުމިންގައި މިހާރު ހިންގަން ތިބި މީހުންނާ ބައްދަލުކޮށްފައި ކޮމެޓީތަކަށް މަދުވާ މުވައްޒަފުންގެ ސީދާ އަދަދު ބަލަން. އެބަ އުޅޭ މުވައްޒަފުންތަކެއް މަދުވެގެން. ދެން އެ އުޅޭ މުވައްޒަފުން ތެރޭގައި މިހާތަނަށް އައިސް އަޅުގަނޑަށް އެބަ ފާހަގަކުރެވޭ ހަމަ ސިދާ ކަނޑައެޅިގެން މިތާނގައި ވަކި ޕާޓީއަކަށްް ނިސްބަތްވާ ގޮތަށް ކަންތައް ކުރާ ބަޔަކު ވެސް އެބަ އުޅޭ. އަޅުގަނޑުމެން އެބަ ޖެހޭ މިތާ މުވައްޒަފުންނާ ބައްދަލުކޮށްފައި، މިކަން މިގޮތަށް ނުކުރުމަށް ހަމަ އަންގަން. ހަމަ ވަރަށް ބޮޑަށް އެކަން ކުރަން އެބަޖެހޭ. އެއީ އެކަން އިނގެންޖެހޭ އެއްޗަކީ، އިހަށް ދުވަހު ޕާޓީތަކުން ބޭއްވި ވާހަކަތަކުގައި ހަމަ ކަނޑައެޅިގެން ބަޔަކު މީހުން އެއް ބަޔަކު 4:30 އަށް އަނެއް ބަޔަކަށް 4:00 ޖަހާއިރަށް ކިޔާފައި، މިތާ އެތެރޭގައި ޕޮލިޓިސައިޒް ކުރަންޏަކާ ކަމަކުނުދާނެ އެއްވެސް ބަޔަކު. އެހެންވީމާ، އަޅުގަނޑަށް ފެނޭ ޢާއްމު ކޮމެޓީން މިހާރު އެންމެ ފުރަތަމަ މާދަމާ، ހުރިހާ ކޮމެޓީތަކުގައި ތިބެއެއްނޫންތޯ ކޮމެޓީތަކަށް ކަނޑައެޅިފައި ތިބޭ މީހުން. އޭގެ އިންޗާޖުކޮށް ތިބެއެއްނު މީހުން. އެ މީހުންނާ ބައްދަލުކޮށްލުމެއް ބާއްވަން. ބާއްވާފައި ޖުމްލަކޮށް މިހާރު މި ތަނުގައި ހިނގަން ބޭނުންވާ ހުރިހާ ކޮމެޓީއަކަށް އަޅުގަނޑުމެން މީހުން ހަމަޖެއްސުން. އަދި ހަމައެއާއެކީގައި އަޅުގަނޑުމެންނަށް އެބަ ޖެހޭ ޤާނޫނުއަސާސީގެ ވަކި މުއްދަތަކަށް ނިންމަން ޖެހިފައި ހުރި ބިލުތަކެއް ހުރީމައާ އެކީގައި އިތުރަށް ސަޕޯޓެއް ދީގެން ވެސް އަޅުގަނޑުމެން އަދި މަޖިލީހުން ކަންތައްތައް މަޖިލީހުގެ ތަޅުމުގައި ނުހިނގިޔަސް އިދާރީ ގޮތުން މިތަނުގައި ކުރަންޖެހޭ މަސައްކަތްތައް ކުރެވޭނެ ގޮތަކަށް ރާވަން. މި ތަނުގެ ސީދާ އެޑްމިންއާ ބައްދަލުކުރަން އަޅުގަނޑު ހުށަހަޅަނީ އެ ގޮތަށް. އެއަށްފަހުގައި މި ކޮމެޓީ އަށް ބޭނުންވާ މުވައްޒަފުން އެ ކޮމެޓީއަށް ދޫކޮށްލުން އެދެން. އެއީ ކޮމެޓީއަކަށް ނޫން މުވައްޒަފުން މި ތިބެނީކީ. މުވައްޒަފުން މި ތިބެނީ މި ތަނުގެ ކޮމެޓީތަކާ ބެހޭ ސެކްޝަނުގައި ތިބޭ މުވައްޒަފުން. އެ މީހުން ދެވެންޖެހޭނެ ކޮންމެ ކޮމެޓީއަކަށް ވެސް. އެހެންވީމާ، ކޮމެޓީތަކުގެ ސެކްޝަނަށް އިތުރަށް މީހުން ވައްދަން. ދެން މި ތަނުގައި މިހާރު ގިނަ ފަހަރު މި ހަދާ ގޮތަކީ އެ ބޭފުޅުން ބައެއް ކޮމެޓީތަކަށް ބޭނުންވީމަ، ދަންވަރު ވެސް ކޮމެޓީ ހުޅުވައިގެން މެސެޖު ފޮނުވޭ ގޮތަށް ތިބޭ މީހުން މި ވައްދަނީ. އެކަންވެސް މިތާ ވަރަށް ބޮޑުވެއްޖެ. އަޅުގަނޑުމެން ބޭނުންވޭ، އެހެންވީމާ އެ ކޮމެޓީ ސެކްޝަނާ ބޮޑަށް ވާހަކަދައްކާލަން. ޝުކުރިއްޔާ.
ދާންދޫ ދާއިރާގެ މެންބަރު މުޙަންމަދު ރިޔާޟް ވާހަކަދެއްކެވުން:
އަޅުގަނޑު ވެސް ތާއީދުކުރަން މޫސަ ދެއްކެވި ވާހަކަފުޅަށް. އެއީ މިތަނުގެ ކޮމެޓީތަކަށް ސީދާ ބޭނުންވާ ގޮތަށް މީހުން ވައްދަން ވެއްޖިއްޔާ އެއީ ކޮންމެ ކޮމެޓީއަކަށް ވެސް އެ ބޭފުޅުން ބޭނުންވާ އަދަދެއް ސިޓީއަކުން އަންގާ، އެއީ އެންމެ ހަމަޖެހޭ ގޮތަކަށް ނުވާނެ. އެހެންވީމާ ކިތައް މީހުންތޯ ޖުމްލަ މިހާރު މަޖިލީހަށް މަދުވެގެން އުޅެނީ. އަޅުގަނޑުމެންގެ ބަޖެޓުގައި އެ ކަމަށް ތަންދޭތޯއާ މި ހުރިހާ ގޮތަކުން ބަލާފައި، އަޅުގަނޑުމެން ވައްދަން ބޭނުންވާ މީހުންގެ އަދަދު ކަނޑައަޅާފައި އެ ގޮތަށް ވެއްދީމަ ރަނގަޅު ވާނެ. އެއީ އެ ބޭފުޅުންނަކީ ހުރިހާ ދާއިރާތަކަކުން މަސައްކަތްކުރެވޭ، އެ ފަންތީގެ މީހުންނަށް ވާންޖެހޭނެ. ވަކި ކޮމެޓީއަކަށް ސީދާ ވެއްދުމުގެ ބަދަލުގައި. 

ރިޔާސަތުން ވާހަކަދެއްކެވުން:

އަޅުގަނޑު ޝިފާޒަށް ފުރުޞަތު އެރުވުމުގެ ކުރިން ކުޑަ އެއްޗެއް ދަންނަވާލާނަން. އަޅުގަނޑުމެން ގަވާއިދުގެ 112 ވަނަ މާއްދާއަށް ރިޢާޔަތްކުރަން ދަންނަވާލީ 112 ވަނަ މާއްދާގައި މި އޮންނަ ގޮތުން ޙަޤީޤަތުގައި މި ގޮތަށް މުވައްޒަފުން އިތުރު ކުރެެވިދާނެ ކަމަކަށް އަޅުގަނޑަކަށް ނުފެނޭ. އެހެންނަމަވެސް މެންބަރުން ބައްލަވާލައްވާފައި އެއަށް ގޮތެއް ނިންމެވީމަ ރަނގަޅުވާނެ ކަމަށް ފެނޭ. 112 ވަނަ މާއްދާގައި މި އޮންނަނީ ކޮންމެ ކޮމެޓީއަކަށް ވެސް އިދާރީ މަސައްކަތާއި ފަންނީ މަސައްކަތްކުރުމަށްޓަކައި. މާނައަކީ އިދާރީ މަސައްކަތް އަދި ފަންނީ މަސައްކަތްކުރުމަށްޓަކައި މި ދެބައި. ދެ މަސައްކަތްކުރުމަށްޓަކައި ގިނަ ވެގެން 3 މުވައްޒަފުން މަޖިލީހުގެ އިދާރާ އިން ހަމަޖައްސައިދޭންވާނެ އެވެ. ގިނަ ވެގެން 3 މީހުންކަން އެބަ އޮތް އިނގެން. އޮތް އިރުގައި މި މީހުން ހުށަހެޅި ހުށަހެޅުމަށް ބަލާއިރު 3 މީހުންނަށް ވުރެ ގިނަ. އެހެންކަމަށްވަންޏާ ގަވާއިދުގެ މި މާއްދާއަށް އިޞްލާޙު ނުގެނެސް މި ގޮތަށް މުވައްޒަފުން އިތުރު ކުރެވިދާނެ ކަމަކަށް އަޅުގަނޑަކަށް ނުފެނޭ. އެހެންނަމަވެސް މި މާއްދާ އަށް ބައްލަވާފައި މެންބަރުން ކޮންމެވެސް ގޮތެއް ނިންމެވީމާ އަޅުގަނޑު ހަމަ އެންމެ ރަނގަޅު. އަޅުގަނޑު ޝިފާޒަށް ފުރުޞަތު އަރުވާލާނަން.

ބާރަށު ދާއިރާގެ މެންބަރު މުޙައްމަދު ޝިފާޒް ވާހަކަދެއްކެވުން:
ޝުކުރިއްޔާ ޢިއްޒަތްތެރި މުޤައްރިރު. އަޅުގަނޑު ދަންނަވާލަން ބޭނުން ވަނީ އަޅުގަނޑުމެންގެ އެތެރޭގެ މާޙައުލު ހަމައަކަށް އެޅުވުމަށްޓަކައި ސްޓާފުންގެ ކަންތައްތަކުގެ ވާހަކަ މި ދައްކަވަނީ. އެހެންނަމަވެސް އަޅުގަނޑު ހިތަށް އަރަނީ އެ ކަންތައްތައް އެހެން އެ ވަނީ އޭގެ މައްޗަށް ވެސް ތިބޭ ބައެއްގެ ސަބަބުންނޭ އިނގޭތޯ. ޚާއްޞަކޮށް އަޅުގަނޑު ފާހަގަކޮށްލަން ބޭނުންވޭ ރައްޔިތުންގެ މަޖިލީހުގެ އިދާރީ ގޮތުން ކަންތައްތަކާ ހަވާލުވެގެން ތިއްބެވި ހައި ޕޯސްޓުތަކުގައި ތިއްބެވި ބައެއް ބޭފުޅުންގެ ޢަމަލުތައް މި ވަގުތު ހުރި ގޮތް. އެއީ އަޅުގަނޑުމެން މޮނިޓަރކުރަން ޖެހޭ ކަމެއް. އެ ބޭފުޅުން މި ތަނުގައި ސިޔާސީ ޕާޓީ ހިންގާ އުސޫލުން އެކަން ކުރާކަށް އަޅުގަނޑުމެންނަކަށް އެ ބޭފުޅުން މި ތަނުގައި ވަޒީފާގައި ބައިތިއްބައިގެން އެ ކަމެއް ނުކުރެވޭނެ. ވަކި މީހަކަށް ނިސްބަތްވާތީ، ވަކި މީހެއްގެ ޅިޔަނަކަށް ވީތީ، ވަކި މީހެއްގެ ކޮއްކޮއަކަށް ވާތީ މި ތަނުގައި ވަޒީފާތަކުން ކިތަންމެ ވަރަކަށް ކޮލިފައި ވިޔަސް ހަމަ މިވެނި މީހެއްގެ ކޮއްކޮއަކަށް ވީތީއޭ ކިޔާފައި އެބަހުރި ބޭރުކޮށްފައި އެބަހުރި ހަމަ އެކަން އެނގިގެން. އަޅުގަނޑުމެން ހަމަ ޕްރޫފް އެވިޑެންސާ އެއްކޮށް މި ތަނަށް ގެނެސްދީފާނަން. އެހެންވީމާ، މި ކޮމެޓީގެ ޒިންމާ އެއް މި ތަނުގައި އިސްވެ ތިއްބެވި މަޤާމުތަކުގައި ތިއްބެވި ބޭފުޅުން ޒިންމާދާރުކަމާ އެކީގައި އެކަން ނުކުރާ ކަމަށް ވަންޏާ ވަކިކުރުން އެއީ. އަޅުގަނޑު ހަމަ ކުށްވެރިކުރަން. އަޅުގަނޑު އެދެން ދަށަށް ތިބި ސްޓާފުން ހަމައަކަށް އެޅުވުމަށްޓަކައި ކުރަންޖެހޭ ފުރަތަމަ ކަމަކީ އޭގެ މައްޗަށް ތިއްބެވި ބޭފުޅުން ރަނގަޅުކުރުން. އެއީ މި ރައްޔިތުންގެ މަޖިލީހަކީ ސިޔާސީ ޕާޓީ ހިންގާ ތަނެއް ނޫން. މިއީ ޑީ.އާރު.ޕީގެ ހާއްޔެއް ވެސް ނޫން. ޕީ.އޭގެ ހާއްޔެއް ވެސް ނޫން. މިއީ ރައްޔިތުންގެ މަޖިލިސް. މި ތަނުގައި އޮންނަންޖެހޭނީ ހުރިހާ ޕާޓީއެއް ޝާމިލުވެގެން ރައްޔިތުންނަށް ޚިދުމަތް ދޭ ބަޔަކު ތިބޭ ތަނަކަށް. އެހެންވީމާ، އަޅުގަނޑު ހަމަ ދަންނަވާލަން ބޭނުންވޭ، ދަށް ފަންތީގައި ތިބޭ ސްޓާފުންގެ ވާހަކަ ދެއްކުމުގެ ކުރިން މަތީގައި ޕޯސްޓުތަކުގައި ތިއްބެވި ބޭފުޅުންގެ ޢަމަލުތައް ބަލާ އިހަށް އެބަ މޮނިޓަރކުރަންޖެހެއޭ. އެކަންކަމަށް އެ ބޭފުޅުންގެ ޢަމަލުތައް ދިރާސާކޮށްފައި ޤާބިލު ނޫން ބޭފުޅުން، އަޅުގަނޑު މި ދަންނަވަނީ އިންޓެގްރިޓީއާ ދޭތެރޭގައި އަޅުގަނޑުމެންނަށް ސުވާލު އުފެދޭ ބޭފުޅުން ހަމަ ކަނޑާ ބޭރުކުރަން އަޅުގަނޑު އެދެނީ. 
ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:
މީގައި ހަމަ އަޅުގަނޑު ދަންނަވާލަން ބޭނުންވަނީ އަޅުގަނޑުމެން މިހާރު މި ތަނުގައި އެހީތެރިވާން ތިއްބެވި މުވައްޒަފުންގެ އަދަދު ބަލައިލީމާ، މި ގަވާއިދުގައި މި ބުނާ އަދަދަށް މަދުވޭތޯ ބަލައިލާފައި އަޅުގަނޑުމެން ގަވާއިދަށް އުނިއިތުރެއް ނުގެނެސް ކުރެވޭނެ ވަރަށް އަޅުގަނޑުމެންނަށް ކުރެވޭނީ. އެހެންނޫނީ އަޅުގަނޑުމެން ޖެހޭނީ ކޮންމެހެން ބޭނުން ވަންޏާ އިޞްލާޙެއް ގެންނަން. ގަވާއިދު ފުށުއަރާ ގޮތަކަށް އަޅުގަނޑުމެންނަކަށް ނުކުރެވޭނެ. މުވައްޒަފުން މިހާރު ކޮމެޓީތަކަށް އެހީތެރިވާން ތިބި އަދަދު އަޅުގަނޑުމެންނަށް ބަލައިލެވޭނެ. ބަލައިލާފައި  ދެން ނޫނީ އަޅުގަނޑުމެންނަށް ގޮތެއް ގަވާއިދާ ޚިލާފަށް ނިންމޭނެ ކަމަކަށް އަޅުގަނޑަކަށް ޤަބޫލެއް ނުކުރެވޭ. 

ރިޔާސަތުން ވާހަކަދެއްކެވުން:

މިހާރު 112 ވަނަ މާއްދާގައި އެބަ އޮވޭ އަދި އިތުރު ބައެއް. އޭގައި މި އޮންނަނީ ކުރަން ހުރި މަސައްކަތާ ގުޅޭ ގޮތުން ކޮންމެ ކޮމެޓީއަކަށް ވެސް ވަގުތީ ގޮތުން އެ މަސައްކަތް ބުރަ ވެއްޖެ ހިނދެއްގައި، މަސައްކަތް އިތުރު ވެއްޖެ ހިނދެއްގައި ވަގުތީ ގޮތުން 5 މުވައްޒަފުން ހަމަ ޖެއްސުމުގެ ފުރުޞަތު އެ ކޮމެޓީ އަށް ލިބިގެން ވާ ކަމަށް. އޭގެ މާނައަކީ ވަގުތީ ގޮތުން ބޭނުން ކުރެވިދާނެއޭ އެ މީހުންނަށް އިތުރު 5 މުވައްޒަފަކު، މަސައްކަތް ގިނަ ވެއްޖިއްޔާ. ގިނަ ވެގެން 5 މީހުން ބޭނުން ކުރެވިދާނެއޭ، މަސައްކަތް ގިނަވެގެން އޮބި ނޯވެގެން އުޅޭ ހިނދެއްގައި. އެކަމަކު ދާއިމީ ކޮށް ބޭނުން ކުރެވޭނީ 3 މީހުން ކަމަށް ގަވާއިދުގައި ބުނެފައި އޮތް އިރުގައި ދާއިމީކޮށް ކޮމެޓީން ބޭނުން ކުރަން ހުށަހަޅާފައި މި އޮންނަނީ އެއަށް ވުރެ ގިނައިން. އެއީ އިދާރީ މަސައްކަތުގެ އިތުރުން، އަދި މިހާރު އިދާރީ މަސައްކަތަށާއި އަދި އިތުރަށް އެބަ ބޭނުންވާ ދެ މީހެއްގެ ވާހަކަ މި އޮންނަނީ ވިދާޅުވެފައި. އެހެންކަމަށް ވާ ނަމަ މި ކޮމެޓީއަށް ތަންކޮޅެއް ގިނަ ވެގެން ގޮއްސިއްޔާ އަޅުގަނޑުމެންނަށް ހެދޭ ގޯހަކަށް ނުވެދާނެ ބާއޭ. އެއީ އެކަމަށްޓަކައި އޭރުން ވަކި ގޮތެއް ކަނޑައެޅިފައި އެ އޮތީ. ޕްރޮސީޑެންޓެއް އައިމަ ވާ ގޮތަކީ ދެން ހުރި ހުރިހާ ކޮމެޓީތަކުން ވެސް އެ ގޮތަށް މުވައްޒަފުން ބޭނުން ވެގެން އުޅޭނެ. އެހެންވެއްޖިއްޔާ އެކަމަށް އުނދަގޫތަކެއް އައިސްދާނެތީ އަޅުގަނޑު އެ ވާހަކަ ސަމާލުކަމަށްޓަކައި ދަންނަވާލީ. އަޅުގަނޑު މޫސައަށް ފުރުޞަތުއަރުވަން.
ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
އަޅުގަނޑަށް ހީވަނީ އިތުރު ވާހަކަތަކެއް ހެން މިހާރު މި ދެކެވެނީ އިނގޭތޯ. މީގައި އަސްލު އަޅުގަނޑުމެނެއް ނޫން ކޮމެޓީތަކަށް މީހުން ކަނޑައަޅަނީ. އެއީ އަޅުގަނޑުމެންގެ މެންޑޭޓެއް ނޫން. މުވައްޒަފުން މި ތަނަށް ގެނައުމާއި މުވައްޒަފުންގެ ކަންތައްތަކުގެ ބައި ބެލެހެއްޓުން އަޅުގަނޑުމެންނަށް އޮންނަނީ. މި ތަނުގެ އެޑްމިނަށް ހެޑެއް ލާފައި ހުންނާނެ. އަދި ކޮންމެ ސެކްޝަނަކަށް ސެކްޝަން ހެޑެއް ލާފައި ހުންނާނެ. އެ ފަރާތްތަކުން މަޖިލިހުގެ ރައީސް ރާވައިގެން ނުވަތަ އަމީންޢާއްމު ރާވައިގެން ކޮށްދެއްވަންޖެހޭ ކަމެއް މި ތަނުގެ ހައިރާކީ ބެލީމާ އިނގޭނެ އެކަން އެއީ. އެހެންވީމާ، އަޅުގަނޑުމެންނަށް ޖެހޭނީ މުވައްޒަފުން މަދުވެގެން ޝަކުވާ އެއް އަތުވެއްޖިއްޔާ ފުރަތަމައިނުން އެ ފަރާތްތަކާއި ވާހަކަދައްކާފައި މުވައްޒަފުންގެ އަދަދު އިތުރުކުރުމަށް ބަޖެޓު ތަންދޭ ކަމަށް ވަނީ ވިއްޔާ އެކަން ކުރަން. އެހެންނޫނިއްޔާ އަޅުގަނޑުމެންނަށް މި ތަނުގެ އިދާރީ ހުރިހާ ހިންގުމެއްގެ ތެރެއަށް ވަދެގެން އުޅެންޏާ ދެން އަޅުގަނޑުމެންނަކަށް ނީންނާނެތާ މި ތަނުގައި އެހެން ކަމެއް ކުރާނެ ވަގުތެއް. އެހެންވެ މި ދެންނެވީ. (ވަގުތުކޮޅަކަށްފަހު) މިހާރު މި އުޅެނީ މަޤާމެއް އުފައްދާކަށް ނޫނެއްނޫންތޯ. މި އުޅެނީ މުވައްޒަފުން އިތުރުކުރަން ނޫންތޯ. މާފު ކުރައްވައްޗޭ. އަޅުގަނޑަށް ކީކޭ އޮންނަނީ. މާލިއްޔަތު ކޮމެޓީއޭ ކިޔާފައި މަޤާމެއް ނުއުފެއްދޭނެ. އެއީ ހުރިހާ ކޮމެޓީތަކަށް އުފެއްދޭނީ. އެއީ މިހާރު އަޅުގަނޑު އެ ވާހަކަ މި ދަންނަވަނީ. މިހާރު އެބަ އޮތޭ ކޮމެޓީ ސެކްޝަނެއް. އެހެންވެއްޖެއްޔާ ސެކްޝަނަށް އިތުރަށް މީހުން ދީފައި ސެކްޝަނުގައި އެދޭށޭ މީނެ ތަނަކަށް މީހުން ދޫކޮށްދޭށޭ. އެކަމަކު ވަކި މާލިއްޔަތު ކޮމެޓީ އެއް ނޫން އަޅުގަނޑުމެން ޤައުމީ ސަލާމަތާ ބެހޭ ކޮމެޓީ ވެސް އެހާ މަސައްކަތް އެބަހުރި. މި އުޅެނީ އެއްކޮޅެއްގައި ކޮޅެއްގައި ނުޖެހިގެން. އެހެންވީމާ، އަޅުގަނޑަށް ފެންނަނީ މިހާރު ފުރަތަމަކަމަކަށް ތިކަން އެންމެ ރަނގަޅު ވާނީ މިހާރު މި ތަނުގެ އެޗް.އާރާއި އަދި މިތ ަނުގެ އެޑްމިނާއި ކޮމެޓީ ސެކްޝަނުގެ އިސް ފަރާތްތައް މާދަމާ އަވަހަށް ހާޒިރުކުރަން. އަޅުގަނޑުމެން އިތުރު ވަގުތު ހޯދައިގެން އެކަން ކޮށްލަން.
ރިޔާސަތުން ވާހަކަދެއްކެވުން:

އެހެންވީމާ ސިޓީއާ ބެހޭ ގޮތުން އަޅުގަނޑުމެން މާދަމާ ޖަލްސާގައި މި ކަމާ ގުޅޭ ޑިޕާޓްމަންޓުތަކުގެ ހެޑުން ގެނެސްގެން އަޅުގަނޑުމެން މި ކޮމެޓީގައި މަޝްވަރާކޮށްފައި ގޮތެއް ނިންމުމަށްޓަކައި މި މައްސަލަ ބޭއްވީ. ދެން ދެވަނަ ކަމަކަށް (ވަގުތުކޮޅަކަށްފަހު) އާދެ ދެން އަޅުގަނޑު އެޖެންޑާ 2 އަށް ޖެހިލާނަން. 2ގައި މި އޮންނަނީ ހުޅުހެންވޭރު ދާއިރާގެ ޢިއްޒަތްރެި މެންބަރު މޫސާ މަނިކު ގަވާއިދުގެ 117 ވަނަ މާއްދާ އަށް ހުށަހަޅުއްވާފައި އޮތް އިޞްލާޙެއް. އަޅުގަނޑު ވަރަށް ރަނގަޅު މޫސާ މަނިކު މި އިޞްލާޙު ވިދާޅުވެދެއްވައިފިއްޔާ. 
(ވަގުތުކޮޅަކަށްފަހު)

ހުޅުހެންވޭރު ދާއިރާގެ މެންބަރު މޫސާ މަނިކު ވާހަކަދެއްކެވުން:
171 ވަނަ މާއްދާ އަށް އަޅުގަނޑު ހުށަހަޅާފައި އޮތް އިޞްލާޙު މި އޮތީ. އަޅުގަނޑު އެދެން މިއަދު މަޖިލީހުގެ ރައީސަށް ފޮނުވާފައި ރިޕޯޓުކޮށްލާފައި އިޞްލާޙެއް އަތުވެއްޖިއްޔާ އެންމެ ފަހުން ވެސް ރިޕޯޓު އިޞްލާޙު އައި ދުވަހު ވެސް އަޅުގަނޑުމެން އެކުލަވާލާފައި އޭތި ފޮނުވާލާފައި އޮންނާނީ. މާދަމާ ވެސް އެޖެންޑާ ކޮށްދެއްވާތޯ. މީގައި މި އޮންނަނީ 171 ވަނަ މާއްދާގެ (މ). މި މާއްދާގެ އެހެން އަކުރުތަކުގައި އެހެން ގޮތަކަށް ބަޔާންކޮށްފައި ވީ ނަމަވެސް ރައްޔިތުންގެ މަަޖިލީހުން ރުހުން ދޭންޖެހޭ މައްސަލަ އަކީ ދިވެހިރާއްޖޭގެ ޖުމްހޫރިއްޔާގެ ޤާނޫނުއަސާސީގެ 129 ވަނަ މާއްދާގެ (ހ)ގެ ދަށުން ވަޒީރުންގެ މަޖިލީހުގެ މެންބަރުންގެ ގޮތުގައި ރައީސުލްޖުމްހޫރިއްޔާ ޢައްޔަންކުރާ މީހުންގެ ނަންތައް ޤާނޫނުއަސާސީގެ 129 ވަނަ މާއްދާގެ (ރ) ގައި ވާ ގޮތުގެ މަތިން ރައްޔިތުންގެ މަޖިލީހުގެ ރުހުން ހޯދުމަށްޓަކައި ހުށަހަޅާ މައްސަލަ އެއް ކަމަށް ވާ ނަމަ ރައްޔިތުންގެ މަޖިލީހަށް ލިބުމުން ރައްޔިތުންގެ މަޖިލީހުގައި އެކަމަށް އިޢުލާނުކުރުމަށްފަހު ރައްޔިތުންގެ މަޖިލީހުގެ ދާއިމީ ކޮމެޓީތަކުގެ ތެރެއިން އެ މައްސަލައާ ގުޅޭ ދާއިމީ ކޮމެޓީއަކަށް އެ މައްސަލަ އެއް ފޮނުވާނީ އެވެ. ކޮމެޓީގެ މަރުޙަލާގައި ނަން ހުށަހެޅޭ މީހުންގެ ކިބައިގައި ޤާނޫނުއަސާސީ ގައި ބަޔާންކޮށްފައި ވާ ޝަރުތުތައް ފުރިހަމަވޭތޯ ބެލުމަށްފަހު ޝަރުތު ފުރިހަމަވާ ކަމަށް އެ ކޮމެޓީން ނިންމައިފި ނަމަ މަޖިލީހުގެ ރުހުން ލިބުނީ ކަމުގައި ބެލެވޭނެ އެވެ. މިއީ އަޅުގަނޑު ހުށަހަޅާ ގޮތަކީ. އަޅުގަނޑު އެދެން އަދިވެސް ވަޒީރުންގެ މައްސަަލަ މި ތަނަށް ބަލައިގަތުމުގެ ކުރީގައި މަޖިލީހަކަށް އަދި އެ ބަލައިގަނެ ވަކި ކޮމެޓީއަކަށް ނުފޮނުވާ. ކޮމެޓީއަކަށް ފޮނުވުމުގެ ކުރީގައި އަޅުގަނޑުމެން މި އިޞްލާޙު ހުށަހަޅާފައި އޮތިއްޔާ އިޞްލާޙު މާދަމާގެ ޖަލްސާ އަށް ވެސް އެޖެންޑާކުރެވޭނެ ގޮތެއް ހައްދަވާފައި މަޖިލީހުގެ ރައީސަށް ފޮނުވާލުން. ދެން އެއަކަށް ހިއެއް ނުވޭ އަޅުގަނޑު ދެން މި ތަނުގައި ވޯޓެއް ނަންގަވައިގެން ބައްލަވާ ލެއްވިޔަސް އެންމެ ރަނގަޅު. އެކަމަކު އަޅުގަނޑަށް ހީވަނީ މިއީ ހެން މި ކަމަށް އޮތް ހައްލަކީ. އެހެންވެގެން މި އުޅެނީ. އަދި އޭރަށް މަޖިލިސް މި ކަމުގައި ދެކޭ ގޮތް ވެސް އޮންނާނެ. މީގެ ބަހުސް ވެސް ފެށޭނެ. މި ކަމުގައި ބޮޑު ޒުވާބަކަށް މިކަން ގޮސްދާނެހެން ހީވާތީ އަޅުގަނޑު އަސްލުގައި ގަވާއިދު އިޞްލާޙުކުރަން ހުށަހެޅީ. ޝުކުރިއްޔާ. 

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:
ޝުކުރިއްޔާ ޢިއްޒަތްތެރި މުޤައްރިރު. ކުރީ ދުވަހު ވެސް އަޅުގަނޑުމެން ތި ކަމުގައި ބަހުސްކޮށްފައި އެ ދުވަހު ނިންމާލީ މަޖިލީހުގެ ފްލޯއަށް ފޮނުވަން އެހެން ދުވަހެއްގައި ޖަލްސާ ބާއްވާފައި. ދެން މީގައި އަޅުގަނޑަށް ފެންނަނީ މިއަދު ކޮމެޓީން ނިންމާފައި މަޖިލީހުގެ ފްލޯ އަށް، ފްލޯއިން ގޮތެއް ނިންމާނީ. އަޅުގަނޑުމެން މި ތަނުން ގޮތެއް ނިންމާފައި، ފޮނުވަންޖެހޭނީ ފްލޯ އަށް ކަމަށް ވާތީ، ފޮނުވާލަދެއްވުން.
ރިޔާސަތުން ވާހަކަދެއްކެވުން:
އަޅުގަނޑަށް ދަންނަވާލެވުނީ 117 ވަނަ މާއްދާ އަށް ހުށަހަޅުއްވާފައި އޮތް އިޞްލާޙެއް ކަމަށް. އެއީ އޮޅުމެއް. 171 ވަނަ މާއްދާ އަށް ހުށަހަޅުއްވާފައި އޮތް އިޞްލާޙެއް. ދެން 171 ވަނަ މާއްދާގައި މި އޮންނަނީ ވަކި ގޮތަކަށް ޢަމަލުކުރުމަށް ޤާނޫނެއްގައި ބަޔާންކޮށްފައި ނުވާ ނަމަ ރައްޔިތުންގެ މަޖިލީހުގެ ރުހުން ދޭންޖެހޭ ކަމެއްގަ އާއި ލަފާ ދޭންޖެހޭ ކަމެއްގަ އާއި، މަޝްވަރާ ދޭންޖެހޭ ކަންކަމުގައި ޢަމަލުކުރާނީ އަންނަނިވި ގޮތުގެ މަތިންނެވެ. ދެން މިއާ ތަޢާރުޟު ނުވާ ގޮތެއްގެ މަތިން އަޅުގަނޑުމެންނަށް މީތި، (ވަގުތުކޮޅަކަށްފަހު) އާދެ، މޫސާ މަނިކު ހުށަހަޅުއްވާފައި މި ވަނީ އަކުރެއް އިތުރުކުރަން. މި މާއްދާގެ (ކ) އަށް އަޅުގަނޑުމެން ކުޑަކޮށް ބަލައިލާފައި ނޫނީ މީތި މުޅިން ނިންމާލުން ބުއްދިވެރި އެއް ނޫން ކަންނޭނގެ. (ކ) ގައި މި އޮންނަނީ ރައްޔިތުންގެ މަޖިލީހުގެ ކޮމެޓީން ހުށަހަޅާފައި ގޮތް ފާސްވެއްޖެ ކަމަށް ވާނީ ރައްޔިތުންގެ މަޖިލީހަށް ހާޒިރުވެ ވޯޓުގައި ބައިވެރިވި މެންބަރުންގެ އަޣުލަބިއްޔަތުން އެ ކަމެއް ފާސްވުމުންނެވެ. ކޮމެޓީއަކުން ނިންމާ ކަމެއް ފާސްވިކަމަށް ބެލެވޭނީ ރައްޔިތުންގެ މަޖިލީހަށް ހުށަހަޅައިގެން އެ ހުށަހެޅުމެއް މަޖިލީހުގެ ފްލޯއިން ފާސްވެގެންނޭ ކިޔާފައި (ކ) ގައި މި އޮންނަނީ. އެހެންވީމާ (ކ)އާ ކޮންމެވެސް ވަރަކަށް ތަޢާރުޟުވާ ކަމެއް އުޅޭ ކަމަށް ފެންނަނީ. މޫސާ މަނިކު ކީކޭތޯ ވިދާޅުވަނީ. (ވަގުތުކޮޅަކަށްފަހު) އާދެ، އެހެންވީމާ، މި އިޞްލާޙަށް އިތުރު ވާހަކައެއް ދައްކަން ނެތް ކަމަށް ވަންޏާ އަޅުގަނޑު ވޯޓަށް އަހާލާނަން. މި އިޞްލާޙު މިހާރު މޫސާ މަނިކު ހުށަހަޅުއްވާފައި ވާ ގޮތަށް މި ކޮމިޓީން ފާސްކުރަން ފެނިވަޑައިގަންނަވާ މެންބަރުން. (ވޯޓުދެއްވުން) އެހެންވީމާ، ކޮމިޓީގެ އިއްތިފާޤުން މި އިޞްލާޙު މި ގޮތަށް މަޖިލީހަށް ހުށަހަޅަން ފާސްވީ ކަމަށް އަޅުގަނޑު ބަލައިފިން. (ވަގުތުކޮޅަކަށްފަހު) އާދެ، ދެން އެޖެންޑާ އައިޓަމު 3 ގައި އަޅުގަނޑު ބަލައިލާނަން މިއަދު އައިސްފައި ހުރި ސިޓީތަކަށް. އެންމެ ފުރަތަމަ މި ގައިދީންގެ ފަރާތުން ހުށަހަޅާފައި ވާ ސިޓީ އެއް އެބަ އޮވޭ. މި ސިޓީގައި މީގެ ކޮންމެވެސް ވަރެއްގެ ކުރުކުރު ޚުލާސާ އެއް އެބަ އޮތް އިދާރީ މޭޒުން ލިޔުއްވައިދެއްވާފައި. މީގައި އެ ޚުލާސާގައި މި އޮންނަނީ 11 ޖުލައި 2010 ވަނަ ދުވަހު، މާފުށީ ޖަލުގެ ހާލަތާއި މައާފުދިނުމާއި އަދަބު ލުއިކޮށްދިނުމާ ބެހޭ ގޮތުން ރައީސުލްޖުމުހޫރިއްޔާ އަށް ފޮނުވި ޕެޓިޝަނުގެ ކޮޕީ އެއް ފޮނުވައި މި ކަންތައްތައް ކަމާ ބެހޭ ފަރާތްތަކުގެ ސަމާލުކަމަށް ގެނެސް، ދެވެން އޮތް އެހީތެރިކަމެއް ވެދެއްވުން އެދި ފޮނުވާފައި ވާ ސިޓީ އެއް. ދެން މި ސިޓީ އަށް އަޅުގަނޑު ބަލައިލިއިރު މި ސިޓީ އައިސްފައި މި ވަނީ ޑިޕާޓްމަންޓު އޮފް ޕެނިޓެންޝަރީ ތްރޫކޮށެއް ނޫން. އެހެންވީމާ، އަޅުގަނޑުމެން މި ސިޓީއާ ބެހޭ ގޮތުން އިތުރު ކަމެއް ކުރެވިދާނެ ކަމަކަށް އަޅުގަނޑަކަށް ނުފެނޭ. އެހެންނަމަވެސް ކޮމިޓީގެ މެންބަރުން ވަކި ގޮތެއް ނިންމައިފިއްޔާ ހަމަ. އެހެންކަމަށް ވާ ނަމަ އަޅުގަނޑުމެން މި ސިޓީ އަނބުރާ މި އައި ދިމާލަކަށް ފޮނުވާލަން ނިންމީ. އާދެ، ޝިފާޒު އެއްޗެއް ވިދާޅުވާން.
ބާރަށު ދާއިރާގެ މެންބަރު މުޙައްމަދު ޝިފާޒް ވާހަކަދެއްކެވުން:

މިފަދަ ކަމެއް އަޅުގަނޑުމެން ނިންމާއިރުގައި އަޅުގަނޑުމެން ޔައުމިއްޔާކުރުމަކީ މުހިއްމު ކަމެއް. އެހެންވީމާ، އަޅުގަނޑު ދަންވާލަން ބޭނުންވޭ ޖަލުގައި ތިއްބަވާ ބޭފުޅުންގެ ކަމެއް ރައްޔިތުންގެ މަޖިލީހުގެ ކޮމިޓީއަކަށް އަންނަންޖެހޭނީ ވަކި އުސޫލަކުން. އެހެންވީމާ، ޖަލުގައި ކުށްވެރިންގެ ގޮތުގައި ތިއްބެވި ބަޔަކަށެއް އެ އަންނަންޖެހޭ އުސޫލުން ނޫން ގޮތަކަށް އެއްޗެއް އައިމަކާ އަޅުގަނޑުމެންނަކަށް ވެސް ޚުދު ގަބޫލެއް ނުކުރެވޭނެ އެއީ ޞައްޙަ އެއްޗެއް ކަމާ ދޭތެރޭގައި ވެސް. އެ ބޭފުޅުންނާ ހަވާލުވެގެން ތިއްބަވަނީ ޕެނިޓެންޝަރީގެ ބޭފުޅުން ކަމަށް ވާތީވެ އެ ބޭފުޅުން ތްރޫނުކޮށް އަޅުގަނޑުމެންނަށް އަންނަ އެއްޗެއް އަޅުގަނޑުމެންނަށް ބަލައިގަތުމަކީ ކުރެވޭނެ ކަމެއް ނޫން ކަމުގައި އަޅުގަނޑު ދަންނަވަން.

ރިޔާސަތުން ވާހަކަދެއްކެވުން:
އާދެ، އެހެންވީމާ، އެގޮތުން މި ސިޓީ އަޅުގަނޑުމެން މި ޕެނިޓެންޝަރީ ތްރޫ ނުކޮށް އައިސްފައި އޮތް ސިޓީ އެއް ކަމަށް ވާތީވެ އަނެއްކާ ގައިދީންނަކީ ބަންދުގައި ތިބޭ ބަޔަކަށް ވެފައި ބަންދުގައި ތިބޭ ބަޔަކު ސިޓީ ފޮނުވަންޖެހޭނީ އެބަޔަކާ ހަވާލުވެ ތިބި ބައެއް މެދުވެރިކޮށް ކަމަށް ވާތީވެ މި ސިޓީ އެ ގޮތަށް އަޅުގަނޑުމެންނަށް ބަލައިގަނެވެން ނެތް ކަމަށް ނިންމަނީ. ދެން މި އޮތީ މާފަންނު ތުޅާގިރި މުޙައްމަދު މަޒީދު، ފޮނުވާފައި ވާ ސިޓީ އެއް. މުޙައްމަދު މަޒީދު ދިވެހި ސަރުކާރަށް ކޮށްފައި ވާ 28 އަހަރުގެ ޚިދުމަތް މެދުނުކެނޑޭ ގޮތަށް ބަދަލުކޮށްދެއްވައި ކުރިން ޕެންޝަން ދެއްވަމުން އައި މުވައްޒަފުންނެކޭ އެއް އުސޫލުން ޕެންޝަނުގެ ކަންތައްތައް ހަމަޖެހޭނޭ ގޮތް މަޖިލީހުން ހައްދަވައިދެއްވުން އެދި ފޮނުވާފައި ވާ ސިޓީ އެއް މި ސިޓީ އަކީ. އެހެންވީމާ، މި ސިޓީއާ ބެހޭ ގޮތުން މެންބަރުން ވިދާޅުވަން ބޭނުންވާ އެއްޗެއް އަޅުގަނޑު ވެސް ހަމަ ބަލައިލާފައި އިތުރަށް ކުރިއަށް ދާން ފެންނަ ވާހަކަ އަކީ އެ ކަމަށް ފުރުޞަތުއަރުވާނަން. ޝިފާޒް. 

ބާރަށު ދާއިރާގެ މެންބަރު މުޙައްމަދު ޝިފާޒު ވާހަކަދެއްކެވުން:
އާދެ، ޝުކުރިއްޔާ. ދެން އަޅުގަނޑު ހިތުން ކުރީގައި އެކަން ކުރަމުން އައި އުސޫލު މިހާރު ބަދަލުވެ ޤާނޫނެއްގެ ދަށުން ހުރިހާ ރައްޔިތުންނަށް ޕެންޝަނުގެ ޙައްޤު ލިބިގެންދާއިރު އެ އުސޫލުން އެކަންކުރާ ބަޔަކު އެކަން ކުރާނެ. އެއީ އަޅުގަނޑުމެންނާ ހަމަ އެއްގޮތަކަށް ވެސް ބެހެވިގެންވާނެ ކަމެއް ކަމަކަށް އަޅުގަނޑެއް ގަބޫލެއް ނުކުރަން. އެއީ ސީދާ ޤާނޫނެއް އެ ކަމަށް ފާސްކުރެވިގެން ޕެންޝަނާ ބެހޭ ޤާނޫނުގެ ދަށުން ހުރިހާ ބޭފުޅުންގެ ޕެންޝަނުގެ ކަންތައްތައް ކުރިއަށް އެ ގެންދަވަނީ. ރައްޔިތުންގެ މަޖިލީހަކުންނެއް ނޫން. އެހެންވީމާ، އަޅުގަނޑަށް ހީވަނީ މިއީ އަޅުގަނޑުމެން ހަމަ މި ތަނުގައި ވަގުތުނަގާލުމުގެ ގޮތުން އިތުރަށް ވާހަކަދައްކަން ވެސް ބޭނުންވާ ކަމެއް ނޫން. 

ދާންދޫ ދާއިރާގެ މެންބަރު މުޙައްމަދު ރިޔާޟް ވާހަކަދެއްކެވުން:

އަޅުގަނޑުމެންނަށް އެހެން އަންނަ ސިޓީތަކަށް ޖަވާބުނުދެވޭ ކަހަލަ ގޮތަކަށް މި އޮންނަނީ. އެހެންވީމާ، މި ކަމާ ބެހޭ ކޮމިޓީ އެއް އޮތިއްޔާ އެ ކޮމިޓީއަކަށް ފޮނުވާލައިގެން އަޅުގަނޑަށް ހީވަނީ ކޮމިޓީ އިން އެ ފަރާތަކަށް ޖަވާބެއް ދޭން މަޖުބޫރުކަމަށް ވަންޏާ، ޝިފާޒު އެވިދާޅުވިހެން ޕެންޝަނާ ބެހޭ ޤާނޫނެއް އެކުލެވިގެން އެ ޤާނޫނުގެ ދަށުން އެކަން ކުރަމުން ދަނީ. އިތުރަށް އެ ވިދާޅުވި ގޮތަށް އެކަން ކުރަންޏާ އަލުން ޤާނޫނެއް ވެސް ހަދެންޖެހޭނީ. ކޮށްފައި އެ ފަރާތަކަށް ޖަވާބުދެވޭނީ. ދެން މި ކަމާ ގުޅޭ މި މަޖިލީހުގެ އޮނިގަނޑުގައި އޮންނަ މުއައްސަސާއަކަށް މި ސިޓީ ފޮނުވާލީމާ އެ ބޭފުޅުން އެ ބޭފުޅަކަށް ޖަވާބުދެއްވާނެ. އެ ގޮތަށް އެކަން ކުރަންޖެހޭނީ. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އާދެ އެހެންވީމާ، މި ސިޓީ އަކީ މީނަ ކުރީގައި ސަރުކާރުގެ ވަޒީފާ އަދާކޮށްފައި، އެހެންނަމަވެސް ދިމާވި ކަމެއްގެ ސަބަބުން ސަރުކާރުން ވަކިވެ އެއަށްފަހުގައި މި އޮންނަނީ ކުންފުންޏަކާ ގުޅިފައި. އެއީ އެއަރޕޯޓްސް ކޮމްޕެނީއާ. ދެން އެއަރޕޯޓްސް ކޮމްޕެނީ އަކީ މި ދިވެހިރާއްޖޭގެ ޕެންޝަނާ ބެހޭ ޤާނޫނުގެ 12 ވަނަ މާއްދާގެ (ޅ) ގައި ބަޔާންކުރެވިފައިވާ ދައުލަތުގެ މުއައްސަސާތަކުގެ ތެރޭގައި ހިމެނޭ ތަނެއް ކަމަށް ނުވާތީވެ، އޭނަ މި އޮތީ ޕެންޝަނުން މަޙްރޫމުވެފައި. އެހެންވީމާ، މީނަގެ އެދުމަކީ މީނަ އެއަރޕޯޓަށް ޚިދުމަތްކުރި ދުވަސްތަކަކީ ޕެންޝަނަށް ގުނޭ ދުވަސްތަކެއްގެ ގޮތުގައި ހަމަޖައްސައިދޭށޭ ރައްޔިތުން މަޖިލީހުން. ރައްޔިތުން މަޖިލީހުން މި ކަމާ ބެހޭ ކޮމިޓީ އަކީ ކޮބައިތޯ ބަލައިލިއިރުގައި ޕެންޝަނާ ބެހޭ ކަންތައްތަކަކީ ހެލްތު މިނިސްޓްރީގެ ދަށުން ދާ ކަމެއް ކަމަށް މި ވަނީ. އެހެންކަމަށް ވާ ނަމަ އަޅުގަނޑަށް ގަބޫލުކުރެވެނީ ދާނީ އިޖުތިމާޢީ ކޮމިޓީ އަށް ކަމަށް. ރިޔާޟު އެއްޗެއް ވިދާޅުވާން. އެހެންވީމާ، އެއްވެސް މެންބަރަކު އިޢުތިރާޟު ނުކުރާތީ މި ސިޓީ އިޖުތިމާޢީ ކޮމިޓީ އަށް ފޮނުވަން ނިންމީ ކަމަށް އަޅުގަނޑު ބަލައިފިން. އާދެ، އަޅުގަނޑު ޤަސަމަށް ފުރުޞަތުއަރުވަން. 

ތިނަދޫ ދާއިރާގެ މެންބަރު މުޙަންމަދު ޤަސަމް ވާހަކަދެއްކެވުން:

ކުރިން އަޅުގަނޑުމެން ޖަލުގެ ގައިދީންތަކެއް ފޮނުވާފައި އޮތް ޕެޓިޝަނަކާ ގުޅޭ ގޮތުން. އެ ބޭފުޅުން ހަމަ ކޮންމެ އުސޫލަކުން ނަމަވެސް މަޖިލީހުގެ އިދާރާ އަށް މިއޮތީ ރަސްމީކޮށް ވައްދާފައި މި އޮތީ. އެހެންކަމުން، އަޅުގަނޑު ދެކޭގޮތުގައި ކޮންމެވެސް ކަހަލަ ޖަވާބެއް އެ ސިޓީ ފޮނުވި ފަރާތަށް އަޅުގަނޑު އެބަޖެހޭ ދޭން. އަދި ޕެނިޓެންޝަރީ އޮތޯރިޓީ މެދުވެރިކޮށް ނަމަވެސް. އެ ބޭފުޅުންނަށް އަޅުގަނޑުމެން މި ކޮމިޓީން ނިންމި ގޮތް އެބަޖެހޭ ކަންނޭނގެ ރަސްމީކޮށް ސިޓީއަކުން ހަމަ ސިޓީ އަކުން ދަންނަވާލުން، އެއީ މުހިއްމު ކަމެއް ކަމަށް އަޅުގަނޑަށް ފެންނާތީ. ގައިދީންނަށް ހަމަ މި ކަމުގައި އަޅުގަނޑުމެން ކޮމިޓީން ނިންމި ގޮތް މި ކޮޅުން ފޮނުވާލުމަށް. 

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:
އަޅުގަނޑުވެސް ހިތަށްއަރަނީ ކޮންމެ ގޮތެއް ވިޔަސް ރައީސުލްޖުމުހޫރިއްޔާގެ އޮފީހަށް ވެސް މި ޕެޓިޝަން އައިސްފައި މި އޮތީ. އެހެންވީމާ، މީޑިޔާ އަށް ވެސް އައިސްފައި، އަދި މި މަޖިލީހަށް ވެސް އައިސްފައި. ދެން އެހެންވީމާ، އެ މީހުންނަށް ޖަވާބެއް އެބަ ލިބެންޖެހޭ އަޅުގަނޑުމެނަށް ލިބުނުކަން އެޓްލީސްޓް. އެކަމަކު، ޕެނިޓެންޝަރީގެ ޤާނޫނަކާ އެއްޗިހި އޮތީމަ އެ އަންނަންޖެހޭ ޕެޓިޝަން ވެސް އަންނަންޖެހޭނީ ޕެނިޓެންޝަރީ މެދުވެރިކޮށް ކަމަށް ވާތީ، ކުރިއަށް އޮތްތާނގައި ފޮނުވަންޖެހޭ ސިޓީ ވެސް މިގޮތަށް ފޮނުވީމައޭ އަޅުގަނޑުމެންނަށް މި ކަމާ ދޭތެރޭގައި ބަލަންޖެހޭ ބެލުންތައް ބެލޭނީ. އެންމެ ކުޑަމިނުން މި ތަނަށް ލިބުނުކަން އެ ކަމާ ބެހޭ ގޮތުން އަޅުގަނޑުމެން ވިސްނުމެއް ގެންގުޅުނުކަން އެބަޖެހޭ އެނގެން. އެހެންވީމާ، އެ ސިޓީ އެއް އެ މީހުންނަށް ފޮނުވާނީ ކޮން ކޮމިޓީއަކުންތޯ ޕެނިޓެންޝަރީ މެދުވެރިވެގެން ނަމަވެސް. މަޖިލީހުގެ ކޮންމެވެސް ކޮމިޓީއަކުން އެ މީހުންނަށް އެބަޖެހޭ ޖަވާބެއް ދޭން. އަޅުގަނޑަށް ހީވަނީ އެއީ އަޅުގަނޑުމެންނަށް ދެވޭނެ ސިޓީއެއް ހެން މި ކޮމިޓީ އިން.

ރިޔާސަތުން ވާހަކަދެއްކެވުން:

މިހާރު ރިޔާޟުގެ ވާހަކަ އަކީ އަޅުގަނޑު، ރިޔާޟު އަދި ޤަސަމުގެ ވާހަކައަކީ އަޅުގަނޑުމެންނަށް ޖަވާބު ދެވިދާނޭ. ޖަވާބު ދޭއިރު އަޅުގަނޑުމެން އޭގައި ލިޔާނިއްޔޭ  މި ސިޓީ ޕެނިޓެންޝަރީ މެދުވެރިކޮށް ފޮނުވުމުން އަޅުގަނޑުމެން މި ކަމާ ބެހޭ ކޮމިޓީ އަށް ސިޓީ ފޮނުވައިދޭނެ ވާހަކަ އޭގައި ލިޔެލާފައި އެ ގޮތަށް ޖަވާބު ދެވިދާނެ ކަމަށް. އާދެ މައްސަލަ އެއް ނެތް. އެ ގޮތަށް ހަމަ އަޅުގަނޑު ވެސް ގަބޫލުކުރަން. އެއީ ރަނގަޅު ގޮތެއް ކަމަށް. ކޮމިޓީގެ މެންބަރުން އެ ގޮތަށް ނިންމީ ކަމަށް ވެސް އަޅުގަނޑު ބަލައިފިން. ދެން އަޅުގަނޑުމެން ދާނީ ރ.ދުވާފަރު އަޙްމަދު ޙުސެއިން ފޮނުވާފައި ވާ ސިޓީ އެއް. އެ ސިޓީގައި މި ވަނީ މިއަދު ޤައުމުގެ ހާލަތު އޮތްގޮތް ބަޔާންކޮށް މި ކަމަށް ހައްލެއް ހޯދުމަށް މި ދަނޑިވަޅުގައި އެންމެ ރައްޔިތުންގެ ޚިޔާލެއް ހޯދުމަކީ ރަނގަޅު ކަމެއް ކަމަށް ފެންނާތީ އެ ކަމަށް ޚިޔާލު ފާޅުކޮށް މި ސިޓީ ފޮނުވާފައި މި ވަނީ. މި ސިޓީއާ ބެހޭ ގޮތުން ރިޔާޟު އެއްޗެއް ވިދާޅުވާން ބޭނުންފުޅުތޯ.

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:
އަޅުގަނޑަށް ހީވަނީ އަޙްމަދު ޙުސައިން މަޖިލީހުގައި ކަންހިނގާ ގޮތުން ކަންބޮޑުވެގެން އޭނަގެ ޚިޔާލެއް އޭނަގެ ކަންބޮޑުވުމެއް މި އޮތީ. ޚާއްޞަކޮށް މަޖިލީހުގެ ރައީސަށް ފޮނުވާފައި އޮތް ސިޓީ އެއް. ދެން، މީތި އަޅުގަނޑުމެން ފޮނުވޭނެ ކޮމިޓީ އެއް ނޯންނާނެ. އަނެއްކާވެސް އަޅުގަނޑުމެން އަނބުރާ މަޖިލީހުގެ ރައީސަށް ފޮނުވާލަންޖެހޭނީ. އޮންނަ ގޮތުން މަޖިލީހުގެ ޢިއްޒަތްތެރި ރައީސަށް އެ ބޭފުޅާގެ ކަންބޮޑުވުމާއި އޭނަ ޤައުމާ ދޭތެރޭގައި ދެކޭގޮތާއި އޭނަގެ ކަންބޮޑުވުމާއި ޚިޔާލު ފާޅެއް އޭނެ ވިސްނުންހުރި ގޮތް. މީގައި ވަކި ކޮމިޓީއަކަށް ފޮނުވޭނެ ކަމަކަށް، މަޖިލީހުގެ ރައީސަށް އަނބުރާ މި ފޮނުވާލަންޖެހޭނީ. 

ތިނަދޫ ދާއިރާގެ މެންބަރު މުޙައްމަދު ޤަސަމް ވާހަކަދެއްކެވުން:
އޭގައި ދެން ރިޔާޟުގެ ޚިޔާލާ އަޅުގަނޑުގެ ކުޑަކޮށް ތަފާތު. އަޅުގަނޑަށް ހީވާ ގޮތުން ހަމަ މި ސިޓީ އަށް އަޅުގަނޑުމެން ހަމަ މި ކޮމިޓީން ވެސް ހަމަ ޖަވާބެއް ދެވިދާނެ ކަންނޭނގެ. މިއީ އެއްވެސް ކޮމިޓީއަކާ ގުޅުންހުރި ސިޓީއަކަށް ނުވާތީ ދެން މި ބޭފުޅާ ދެން ޤައުމާ ދޭތެރޭ މި ބަހައްޓަވާ ގާތްކަމާއި ޤައުމާ ދޭތެރޭ މި ވިސްނާވިސްނުމަށް ޝުކުރުއަދާކޮށްފައި އަޅުގަނޑުމެން މި ކޮމިޓީން ހަމަ ސިޓީ އެއް ފޮނުވިދާނެ ކަންނޭނގެ. އަޅުގަނޑަށް ފެންނަނީ މިކަހަލަ ގޮތަކަށް ނިންމާލަން.

ދާންދޫ ދާއިރާގެ މެންބަރު މުޙައްމަދު ރިޔާޟް ވާހަކަދެއްކެވުން:
އަޅުގަނޑު ޚިޔާލު އެގޮތަށް ގެންގުޅުނީ މިތަނަށް އަންނަ ހުރިހާ ސިޓީ އަކީ އަޅުގަނޑަށް ހީވަނީ މަޖިލިހުގެ ރައީސް ބައްލަވާނުލައްވާ ހުރިހާ ސިޓީ ކިޔުއްވާނުލައްވާ. މަޖިލީހުގެ ރައީސަށް އެޑްރެސްކޮށް މި އަންނަނީ ހުރިހާ ސިޓީ އެއް. މި ސިޓީ އަކީ ސީދާ މަޖިލީހުގެ ރައީސަށް ފޮނުވާފައި އޮތް ސިޓީ އެއް. އެހެންވީމާ، މި ތަނަށް މި އަންނަނީ ހުރިހާ ސިޓީއެއް ރައީސް ވިދާޅުވެނުލައްވާނެ. އެހެންވީމާ، އަޅުގަނޑަށް ހީވަނީ މަޖިލީހުގެ ރައީސަށް އެޑްރެސްކޮށްފައި އެ ގޮތަށް ޚިޔާލެއް އޮތީމަ މި ސިޓީ އެބަޖެހޭ ކަންނޭނގެ މަޖިލީހުގެ ރައީސް ބައްލަވާލައްވަން. އޭނަގެ ކަންބޮޑުުވުން. އެހެންވީމާ، މި ކޮމިޓީ އަށް ހުރިހާ ސިޓީއެއް އަންނައިރުގައި ހުރިހާ ސިޓީއެއް ވިދާޅެއް ނުވާނެ މަޖިލީހުގެ ރައީސެއް. އެހެންވީމާ، ހަމަ އަޅުގަނޑަށް އެ ސިޓީ ފޮނުވާލަން ފެންނަނީ. އެއީ މަޖިލީހުގެ ރައީސް އެ ސިޓީ ވިދާޅުނުވާހެން ހީވާތީވެ.

ބާރަށު ދާއިރާގެ މެންބަރު މުޙައްމަދު ޝިފާޒް ވާހަކަދެއްކެވުން:
ރިޔާޟް އެ ހުށަހެޅުއްވި ގޮތަށް އަޅުގަނޑަށް ހަމަ ވަރަށް ތާއީދުކުރެވޭ އިނގޭތޯ. ރައީސަކަށް ވެސް ހިއެއް ނުވޭ ތިބުނާހާ ވަގުތެއް ވެސް ލިބޭނެހެނެއް މި ތަނަށް އަންނަ ހުރިހާ ސިޓީ އެއް ވިދާޅުވާކަށް ވެސް. އެހެންވީމާ، މި ސިޓީ މި އޮތް ގޮތުން، އިބާރާތްކުރެވިފައި މި އޮތް ގޮތުން މި ސީދާ ހަމަ ރައީސްގެ ސަމާލުކަމަށް ދިވެހި ޤައުމު ދެކެ ލޯބިވާ ރައްޔިތަކު ފޮނުވާފައި އޮތް ސިޓީ އެއް، އެ އަޅުގަނޑަށް ވެސް ދޭހަވޭ. އެހެންވީމާ، އަޅުގަނޑުމެން އެ ސިޓީ ހަމަ ރައީސަށް އަރުވަން. އަޅުގަނޑު ވެސް ހަމަ ތާއީދުކުރަން. 

ރިޔާސަތުން ވާހަކަދެއްކެވުން:

އަޅުގަނޑު ވެސް ހަމަ ރިޔާޟު އަދި ޝިފާޒު، ޤަސަމުގެ ޚިޔާލަށް ތާއީދުކުރަން. އަދި ހަމަ އެހެންމެ އަޅުގަނޑު ހިތަށްއަރަނީ މި ސިޓީއަކީ މުޅި މަޖިލީހަށް ނިސްބަތްވާ ސިޓީއަކަށް ވާތީ އަޅުގަނޑުމެންނަށް މަޝްވަރާ އެއް ނުދެވޭނެތޯއޭ މަޖިލީހުގެ ރައީސް އަށް މި ސިޓީގެ ކޮޕީ އެއް ކޮންމެ މެންބަރަކަށް ވެސް ފޮނުވުމަށް. އަދި ރައްޔިތުންގެ ކަންބޮޑުވުން ހުރި މިންވަރު އެއިރުން ހުރިހާ މެންބަރުންނަށް ވެސް ހާމަވެގެންދާނެ. އެހެންކަމަށްވާއިރު ކިހިނެއްވާނެ ބާވައޭ އަޅުގަނޑު މި ހިތަށްއަރަނީ މި ސިޓީގެ ކޮޕީ އެއް ކޮންމެ މެންބަރަކަށް ވެސް ފޮނުއްވައިދެއްވުން އެދި، އަދި މި ކަމާ މެދު ރައީސްގެ ޚިޔާލުފުޅަކީ ކޮބައިތޯއޭ ކިޔާފައި އަޅުގަނޑުމެންނަށް ދެންނެވިދާނެ ކަމަށް ފެންނާތީ އަޅުގަނޑަށް ހީވަނީ އެވެސް ރަނގަޅުގޮތެއް ހެން. އެހެންވީމާ، މި ޚިޔާލު ހަމަ އަޅުގަނޑު ހުށަހަޅާލަން. 

ބާރަށު ދާއިރާގެ މެންބަރު މުޙައްމަދު ޝިފާޒު ވާހަކަދެއްކެވުން:

އަޅުގަނޑު އެހެން މި ފާހަގަކުރީ ރައީސް އަށް ސްޕެސިފިކްކޮށް ހަމަ ދޭހަވާ ގޮތަކަށް ފޮނުވާފައި އޮތް ސިޓީ އެއް ވީމަ. ދެން އެ ކަންބޮޑުވުން ރައީސް އަށް އެނގިލައްވައިގެން ރައީސް އަޅުގަނޑަށް ހީވަނީ މެންބަރުންނަށް ކޮޕީ އެއް ފޮނުވާނެހެން ރައީސް އެ ކަންބޮޑުވުން ޤަބޫލުފުޅު ކުރައްވަންޏާ. އެހެންވީމާ، އަޅުގަނޑަށް ހީވަނީ މި ހަމަ ރައީސްގެ އަތްމައްޗަށް ދޫކޮށްލުންހެން މީގައި ބުއްދިވެރީ. 

ރިޔާސަތުން ވާހަކަދެއްކެވުން:

އާދެ، އެހެންވީމަ މި ސިޓީ މަޖިލީހުގެ ރައީސް އަށް ފޮނުވަން ކޮމިޓީ އިން އެއްވެސް މެންބަރަކު އިޢުތިރާޟުނުކުރާތީ އެ ގޮތަށް ނިންމީ ކަމަށް އަޅުގަނޑު ބަލައިފިން. (ވަގުތުކޮޅަކަށްފަހު). އާދެ، އަޅުގަނޑު ދެން އޮތް ސިޓީ. ދެން މިއޮތީ ފްރެޝް އައިލެންޑު އެންޓަރޕްރައިސަސް އިން ފޮނުވާ ސިޓީ އެއް. މި ސިޓީގެ ވެސް ކުރު ޚުލާސާ އެއް އިދާރީ މޭޒުން އަޅުގަނޑުމެންނަށް ލިޔުއްވައިދެއްވާފައި އެބަ އޮތް. މި ޚުލާސާ އަށް ބަލާފައި، ރިޔާޟު އެއްޗެއް ވިދާޅުވަން ބޭނުންފުޅުވާތީ އަޅުގަނޑު ރިޔާޟަށް ފުރުޞަތުއަރުވާނަން. 

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:

އާދެ، ޝުކުރިއްޔާ ޢިއްޒަތްތެރި މުޤައްރިރު. މި ސިޓީގައި ހަމަ އެހެން ޖުޑިޝަރީއާ ގުޅޭ ގޮތުން ގިނަ ސިޓީތަކެއް ލިބޭ. އެ ސިޓީތައް އަޅުގަނޑުމެން މި ފޮނުވަނީ މިނިވަން މުއައްސަސާތަކުގެ ކޮމިޓީ އަށް އަޅުގަނޑުމެން މި ފޮނުވަނީ. މީގައި ވެސް މި ބުނަނީ ހަމަ އެއްކަލަ ފަހުމީގެ ވާހަކަ އާއި މުޖުތާޒު ފަހުމީއާ، ދެން އެ ނައިބު ރައީސަކަށް ހުންނެވިއިރު ގަނެފައި އޮތް ގަނޑެއްގެ ވާހަކަ. އެ ހަމަ ރައްޔިތުން ވެސް ނުކުމެ މި ދައްކާ ވާހަކަ ހަމަ، ޓީވީ އާއި ރޭޑިއޯ އިން ވެސް ދައްކާ ވާހަކަ. އަދި ޖުޑިޝަލް ސަރވިސް ކޮމިޝަނުގެ މެންބަރުން ވެސް ދައްކާ ވާހަކަ. މިއަދު ސިޓީއެއްގެ ސިފައިގައި އަޅުގަނޑުމެންގެ ކޮމިޓީތަކަށް ވެސް އައިސްފައި މި އޮތީ. ޙަޤީޤަތަކީ މި ޕެކޭޖުގެ ދަށުން މަދަނީ ކޯޓުގައި ނިންމާ މައްސަލަތައް ހައިކޯޓުގައި ބަލާނީ ހަމަ އެ ޕެކޭޖުގެ ފަނޑިޔާރުން. ހައިކޯޓުގައި ނިންމާ މައްސަލަތައް އެ ޕެކޭޖުގައި ބަލާނީ ސުޕްރީމް ކޯޓުގެ ފަނޑިޔާރުން. އެހެންވީމާ، މިއީ ހަމަ ބޮޑެތި އަދަދުތަކުގެ ފައިސާ މީހުން އަތުން ނަގައިގެން ނިންމާފައި ހުރި ބޮޑެތި މައްސަލަތައް. ޙަޤީޤަތުގައި މިނިވަން މުއައްސަސާތަކުގެ ކޮމިޓީ އަށް އެބަޖެހޭ ޖުޑިޝަލް ސަރވިސް ކޮމިޝަނުގެ މެންބަރުން ގެނެސްގެން، މިސާލަކަށް، މި ބޭފުޅާއާ ބެހޭ ގޮތުން މައްސަލަ ނައިބު ރައީސްކަން ހުއްޓާލައްވާ އެ މައްސަލަ ނުބަލައި، އަނެއްކާ އެ ކޮމިޝަނުގެ ރައީސްކަން ކުރައްވާ އެ މައްސަލަ ނުބައްލަވާ ގޮސްފައި މިއަދު ގޮސް ޖުޑިޝަލް ސަރވިސް ކޮމިޝަން ރައްޔިތުންގެ ކުރިމަތީގައި އަގުވެއްޓިގެން މި ދިޔައީ. އެހެންވީމާ، މި ތަނުގައި އޮތް މިނިވަން މުއައްސަސާތަކުގެ ކޮމިޓީގެ ވަރަށް ބޮޑު ދައުރެއް އެއީ ޖުޑިޝަލް ސަރވިސް ކޮމިޝަނުގެ މެންބަރުން ގެނެސްގެން މައްސަލަތައް އަވަހަށް ނިންމުމާއި އިންސާފާއި ޤާނޫނުއަސާސީ އިން ރައްޔިތުން މިދެކޭ ޢަދުލުއިންޞާފު ހޯދުމަށް ދަޢުވަތު ދީގެން އެކަން ކުރުން. އެހެންވީމާ، އެހެން ސިޓީތައް ވެސް ދާ ހެން ހަމަ މިނިވަން މުއައްސަސާތަކުގެ ކޮމިޓީ އަށް މި ސިޓީ ފޮނުވުން. ދެން އަޅުގަނޑުމެންނަށް މިތަނުން ކުރެވޭނެ އެއްވެސް ކަމެއް ނެތް. ދެން ވަރަށް ކަންބޮޑުވާންޖެހޭ ބޮޑެތި މައްސަލަތައް މީ. 

ރިޔާސަތުން ވާހަކަދެއްކެވުން:

އާދެ، ރިޔާޟުގެ ހުށަހެޅުމަކީ މި ސިޓީ މިނިވަން މުއައްސަސާތަކުގެ ކޮމިޓީ އަށް ފޮނުވުން. ޤަސަމު އެއްޗެއް ވިދާޅުވަން. 

ތިނަދޫ ދާއިރާގެ މެންބަރު މުޙައްމަދު ޤަސަމް ވާހަކަދެއްކެވުން:

އަޅުގަނޑު ވެސް ހަމަ ރިޔާޟު އެ ހުށަހެޅުއްވި ހުށަހެޅުއްވުމަށް ތާއީދުކުރަން. މިނިވަން މުއައްސަސާތަކާ ބެހޭ ކޮމިޓީ އަށް މި ސިޓީ ފޮނުވަން އަޅުގަނޑު ތާއީދުކުރަން. 

ރިޔާސަތުން ވާހަކަދެއްކެވުން:

އެހެންވީމަ، މި ސިޓީ މިނިވަން މުއައްސަސާތަކާ ބެހޭ ކޮމިޓީ އަށް ފޮނުވަން މި ކޮމިޓީ އިން ނިންމީ ކަމަށް އަޅުގަނޑު ބަލައިފިން. އެއްވެސް މެންބަރަކު އިޢުތިރާޟް ނުކުރައްވާތީވެ. އެހެންވީމާ، މިއަދުގެ އެޖެންޑާގައި ހުރި ކަންތައްތައް އަޅުގަނޑުމެންނަށް ނިމުމާ އެކު ކޮމިޓީ ނިންމާލާނަން. ނިންމާލުމުގެ ކުރިން ޤަސަމް އެއްޗެއް ވިދާޅުވަން ބޭނުންފުޅުވާތީ އަޅުގަނޑު ފުރުޞަތުއަރުވާނަން. 

ތިނަދޫ ދާއިރާގެ މެންބަރު މުޙައްމަދު ޤަސަމް ވާހަކަދެއްކެވުން:

އަޅުގަނޑަށް ހީވަނީ ރައްޔިތުންގެ މަޖިލިސް މެންބަރުންނަށް ދީފައި މި އޮންނަ ޕާސްޕޯޓުގައި ޖަހާފައި މި އޮންނަ ވިސާ، ސާކް ވިސާ ސްޓޭމްޕެއް ޖަހާފައި އިނދޭ ދެއްތޯ. އެ އިންނަނީ އަހަރުން އަހަރަށް އާކުރަންޖެހޭ ގޮތަށް އިންނަނީ. މިހާރު ހުރިހާ ޕާސްޕޯޓެއްގެ މުއްދަތު ވަނީ ހަމަވެފައި ވަނީ. އެހެންކަމުން، އަޅުގަނޑަށް ހީވާ ގޮތުގައި ވެއްޖިއްޔާމ ޢާއްމު ކޮމިޓީގެ މަސްއޫލިއްޔަތެއް ކަންނޭނގެ އެ ކަންތައް ވެސް ބެލުމަކީ އެއީ. މިހާރު އެ އޮތީ މުއްދަތު ހަމަވެފައި އޮތީ. އެހެންވީމާ، މި ކަމާ ގުޅޭ ގޮތުން ކޮންމެވެސް ވަރަކަށް އަޅުގަނޑުމެން ގޮތެއް ނިންމާލަން އެބަޖެހޭ ކަންނޭނގެ. 

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:

އަޅުގަނޑަށް ހީވަނީ ދެން މި ކޮމިޓީގެ މަސްއޫލިއްޔަތެއްގެ ގޮތުގައި ބެލުން ވެސް މައްސަލަ އެއް ނެތް. އެއީ ހަމަ އިމިގްރޭޝަނަށް ގެންދިޔައިމަ އަމިއްލަ އަށް ގެންދިޔަޔަސް ޖަހައިދޭ. އަޅުގަނޑު ގުޅާލިން އިލިޔާސްއާ ވެސް. އަމިއްލައަށް ގެންދިޔަޔަސް ޖަހައިދޭ ގޮތަށް އޮންނަނީ. ދެން އެހެންވީމާ، އެކަން ކުރެވޭނެ މަގެއް ސިޓީއަކުން ވެސް. އަޅުގަނޑު ގުޅާލީމަ ބުނީ މި ކޮޅަށް ގެނައިމަ ޖަހައިދޭނަމޭ މަޖިލިސްގެ މެންބަރެއް ނޫންހެއްޔޭ. ސިޓީ އެއް ވެސް ގެންދަންނުޖެހޭނެ އަޅުގަނޑުމެން. ގެންދަން ޖެހިއްޖިއްޔާ ދެން އަޅުގަނޑުމެން ސިޓީ އިޝޫކުރެވިދާނެތާ. އޭގެ އިތުރުން އަޅުގަނޑު މުޤައްރިރަށް ދަންނަވާލަން މިދިޔަ އަހަރު އޮޑިޓުކުރެވިފައި އޮތިއްޔާ އޮޑިޓު ރިޕޯޓު މި ކޮމިޓީ އަށް އަޅުގަނޑުމެން ބަލައިލަން ބޭނުމޭ. ނުކޮށް އޮތިއްޔާ ވީ އެންމެ އަވަހަކަށް މަޖިލިސް އޮޑިޓުކުރަން އަޅުގަނޑު ހުށަހަޅާލަން. 

ރިޔާސަތުން ވާހަކަދެއްކެވުން:

އަޅުގަނޑަށް އެނގިފައިވާ ގޮތުގައި ވޭތުވެދިޔަ ދެ އަހަރު އޮޑިޓުކުރެވިފައި ވަނީ. އެހެންނަމަވެސް، އޮޑިޓު ރިޕޯޓު އަޅުގަނޑުމެންނަށް ނުލިބި މި ވަނީ. އެހެންވީމާ، އަޅުގަނޑުމެންނަށް އެ ރިޕޯޓުތައް ލިބޭނެ ގޮތެއް އެބަޖެހޭ ހަމަޖައްސަން. ޚާއްޞަކޮށް ޢާއްމު ކޮމިޓީ އިން ބަލަންޖެހޭ އެއްޗެއް ކަމަށް އަޅުގަނޑު ވެސް ޤަބޫލުކުރަން. އަޅުގަނޑުމެން މީގެ ކުރީގެ މީޓިންއެއްގައި ވެސް މި ރިޕޯޓުތައް އަޅުގަނޑުމެންނަށް ބޭނުންވާ ވާހަކަ ދެންނެވިފައި ވަނީ. އެހެންވީމާ، މިއަދުގެ މީޓިންގައި އަޅުގަނޑުމެން ވަކި ގޮތެއް ނިންމާފައި މަޖިލީހުގެ ރައީސް އަށް ސިޓީ އެއް ފޮނުވިދާނެ މި ކޮމިޓީ އިން މި އެއްޗެހިތައް ބަލަން ބޭނުންވާ ވާހަކަ. އެހެންވީމާ، ރިޕޯޓު ނިމިފައި ހުރި ކަމަށް ވަންޏާ ރިޕޯޓު ގެންނަން. އެ ގޮތަށް ހަމަ ކޮމިޓީ އިން ނިންމައިފިއްޔާ އަޅުގަނޑުމެންނަށް ސިޓީ ފޮނުވާލެވިދާނެ. އަޅުގަނޑު ރިޔާޟަށް އަދި އެއް ފަހަރު ފުރުޞަތުއަރުވަން.

ދާންދޫ ދާއިރާގެ މެންބަރު މުޙައްމަދު ރިޔާޟު ވާހަކަދެއްކެވުން:

އަޅުގަނޑަށް ފެންނަނީ ނިންމަން މިހާރު މަޖިލިސް، އޮޑިޓު ރިޕޯޓު ނިންމާ މަޖިލީހަށް ހަވާލުކުރެވިފައި ނުލިބި އޮތިއްޔާ ފޮނުވަން. ނޫނީ އޮޑިޓުކުރަމުން ދިޔަ ފަރާތުގައި އެކަން ނުނިމި އޮތިއްޔާ އެ ފަރާތަކަށް އަޅުގަނޑުމެންނަށް އެކަން މިއަދު ކޮމިޓީ އިން ނިންމަންވީ މި ކޮމިޓީ އަށް އޮޑިޓު ރިޕޯޓު ގެންނަން. އެހެންވީމާ، އެ ގޮތަށް އަޅުގަނޑު ހުށަހަޅަން. 

ރިޔާސަތުން ވާހަކަދެއްކެވުން:

އަޅުގަނޑު އަދި އިތުރަށް ސާފުކޮށްލަން ރިޔާޟް. ރިޔާޟުގެ ހުށަހެޅުއްވުމަކީ އެންމެ ފަހުގެ އޮޑިޓު ރިޕޯޓު ހޯދުމާއި އަދި އޮޑިޓު ނުކޮށް އޮތް ކަމަށް ވާ ނަމަ، އެންމެ ފުރަތަމަ ހުށަހެޅުމަކީ އޮޑިޓު ރިޕޯޓު ގެނައުންތޯ. ގެނައިމަ އަޅުގަނޑުމެންނަށް އެއިރުން އެނގޭނެތާ ކޮން އަހަރެއްގައިކަން ނުކޮށް އޮތީ. ކޮން އަހަރެއްގައިކަން ކޮށްފައި އޮތީ. އެހެންވީމާ، ރިޔާޟުގެ ހުށަހެޅުމަކީ އެންމެ ފަހުގެ އޮޑިޓު ރިޕޯޓު ނުވަތަ އެންމެ ފަހުގެ ދެ އޮޑިޓު ރިޕޯޓު އަޅުގަނޑުމެން މި ކޮމިޓީ އަށް ބަލައިލަން ލިބޭނެ ގޮތެއް ހަމަޖައްސަވައިދެއްވުން އެދި ރައީސް އަށް ދެންނެވުން. މިއީ ދެއްތޯ ހުށަހެޅުމަކީ. އެހެން
ވީމާ، މިގޮތަށް ދެން ތިބި މެންބަރުން ތާއީދުކުރައްވާ ނަމަ، ތާއީދު. އެހެންވީމާ، މި ކޮމިޓީގެ އިއްތިފާޤުން މިގޮތަށް ނިންމީ ކަމަށް އަޅުގަނޑު ބަލައި، މި ގޮތަށް މަޖިލީހުގެ ރައީސް އަށް ސިޓީ އެއް ފޮނުވާނަން އިރާދަކުރެއްވިއްޔާ. ދެން ވީހާވެސް އަވަހަކަށް ލިބޭތޯ އަޅުގަނޑު ބަލާނަން. އެހެންކަމުން، މިއަދު އަޅުގަނޑުމެން، (ވަގުތުކޮޅަކަށްފަހު) އަޅުގަނޑުމެން ރަމަޟާން މަހުގެ ގަޑިތަކާ ބެހޭ ގޮތުން ދެން އަންނަ މީޓިންއެއްގައި އަޅުގަނޑުމެން ވާހަކަދައްކާފައި ގޮތެއް ނިންމާނީ. އެހެންވީމާ، މިއަދުގެ ބައްދަލުވުން މި ހިސާބުން ނިންމާލާނަން. ޝުކުރިއްޔާ. 

